
Republika e Kosoves                                                                               Komuna e Gjilanit
Republika Kosova                                                                                   Opstina Gnjilane
Republic of Kosovo                                                                                 Municipality of Gjilan
                                                                                                                  Gilan Belediyesi

P R O C E S V E R B A L
Nga  Seanca e  dhjetë e Kuvendit të Komunës  së Gjilanit më  29.11.2016  me këtë: 
R E N D    P U N E
1. Konstatimi i prezencës së anëtarëve të Kuvendit dhe miratimi i procesverbalit të  seancës së  kaluar
2. Betimi i anëtarëve të rijnë të Kuvendit
3. Rekomandimet e Komitetit për Politikë dhe Financa:
3.1 Statuti për ndryshimin dhe plotësimin e Statutit të Komunës së Gjilanit , 01.Nr.016-126211 të datës 06.11.2014
3.2 Propozim vendimi për lejimin e këmbimit të pronës  së paluajtshme komunale me pronën  e  paluajtshme private për nevoja të  rreth rrotullimit tek Lagja “Iliria” (Projekti i Rrugës “Jugu I, faza e II-të)  – Gjilan  
3.3 Propozim vendimi për Shpalljen e Interesit të përgjithshëm publik të disa pronave shoqërore të cilat administrohen nga ana e Agjencisë Kosovare të Privatizimit (AKP-së).
3.4 Propozim vendimi për miratimin e Planit Rregullues të Hollësishëm: “QENDRA - 4” e Qytetit të Gjilanit
3.5 Plani i veprimit për përmirësimin e shërbimeve dhe përformancës në edukimin parashkollor në Komunën e Gjilanit 2015-2017
3.6 Propozim projekti për Manifestimin mbarëkombëtarë “Flaka e Janarit 2017”
3.7 Propozim vendimi për themelimin e grupit punues për hartimin e planit vjetor të punës të Kuvendit të Komunës së Gjilanit për vitin 2017
3.8 Propozim vendimi për ndryshimin dhe plotësimin e për themelimin e komisionit vlerësues të ofertave për dhënien  në shfrytëzim të pronave paluajtshme të komunës
3.9 Propozim vendimi për ndryshimin dhe plotësimin e vendimit01.nr 016-73826 i datës  30.07.2015 për emërimin e këshillit komunal për vlerësimin e meritave historike e shoqërore të personaliteteve dhe ngjarjeve nga territori i komunës së Gjilanit, tërësia etnike shqiptare dhe më gjerë
4. Të ndryshme

Seanca i filloi punimet në ora 10:00 

Në punimet e  seancës së dhjetë të vitit 2016 morën pjesë:
Anëtarët e Kuvendit
Drejtorët e Drejtorive
Koordinatori i NJDNJ- Fazli Abdullahu
Përfaqësuesi i OJQ-Lansdowne
Përfaqësuesit e OSB-së, znj. Sadetë Tërnava-Osmani dhe Irfan Ukshini 
Mediat


Seancën e dhjetë të vitit 2016 e hapi dhe e udhëhoqi kryesueseje Kuvendit znj. Valentina Bunjaku-Rexhepi,  e cila i përshëndeti të gjithë  anëtarët e Kuvendit dhe  të pranishmit e tjerë të cilët i monitorojnë punimet e kësaj seance dhe kërkoi që të konstatohet prezenca e anëtarëve të Kuvendit. 

1. Konstatimi i prezencës së anëtarëve të KK-së dhe miratimi procesverbalit të seancës së kaluar.
Në punimet e  seancës  mungoi : Bujar Nevzati
Procesverbali i seancës së kaluar miratohet në mënyrë unanime nga të gjithë anëtarët e kuvendit që ishin prezent pa vërejtje.

Në vijim  të punimeve, Kryesuesja e Kuvendit kërkoi nga anëtari i Kuvendit z. Sergjan Mitroviq që mos të jetë prezent në seancën e Kuvendit deri sa të deklarohet me shkrim se është vetëm anëtarë i Kuvendit dhe jo edhe Kryetar i strukturave paralele.
Kryesuesja e vë në votim largimin e z.Mitroviq nga salla dhe në mënyrë unanime nga të gjithë anëtarët e Kuvendit u miratua kërkesa që z.Mitroviq të largohet nga seanca e Kuvendit.

Sergjan Mitroviq: dua një vendim me shkrim për largimin tim nga seanca e Kuvendit.

Valendita Bunjaku-Rexhepi: lus sekretarinë  Kuvendit të hartoj vendimin për largimin e z.Mitroviq nga seanca e Kuvendit.

Pas largimit të z.Mitroviq nga seanca e X-të e Kuvendit, Kryesuesja i vazhdoi punimet e seancës duke hapur diskutim rreth pikave të rendit të ditës.

Sahit Abazi: kërkoj një informacion të detajuar nga drejtori i DBF-së, lidhur me vizitën e Ministres së Shqipërisë znj.Mimi Kodheli për festën e 28 Nëntorit, por sipas disa informatave të cilat i posedojmë del që kjo vizitë i ka kushtuar Komunës së Gjilanit disa mijëra euro, ku stafi organizativ i përbërë prej disa personave është paguar 600 €, dizajni i disa ftesave të cilat as nuk i kemi parë sepse ne i kemi marrë me programin Word ka kushtuar 150 €, shfaqja e Baletit 1000€, gazetarët 200€, prandaj kërkojmë informata, për shkak se ne edhe vetë e kemi parë se nuk ka pas ndonjë organizim të mirëfilltë, e sidomos kur ne ishim te Galeria doli se organizimi ishte i zbehtë . Po ashtu, një çështje tjetër i cili nuk e di a ishte i qëllimshëm apo gabim teknik, në disa ftesa shkruante në fund të tekstit që aktivitetet mbahen te sheshi i Teatrit, prandaj unë nuk e di që ndonjëherë Kuvendi ka marrë vendim për ta ndërruar këtë shesh, sepse mesa unë e di ky shesh quhet “Agim Ramadani” e jo sheshi i Teatrit. 

Fehmi Sylejmani: një çështje për të cilën po kërkojmë sqarim, është mungesa e shfrytëzimit të kartelave për votimin elektronik në sallën e Kuvendit edhe pse janë harxhuar mijëra euro për këtë projekt ajo prap nuk funksionon, por për shkak të mos përgjegjësisë dhe mos seriozitetit, po ndodhin këto gjëra, prandaj dikush duhet të jep llogari për këtë gjë.
Çfarë po ndodhë me ata llaptop të cilët tani më janë bërë përrallë për ne, kur dihet që kemi material që e marrim në formë elektronike dhe ne mungesë të llaptopëve  kemi pengesa për shtjellimin e këtyre pikave.
Në fjalimin e Drejtoreshës së DKA në seancën e kaluar, lidhur me Shkollën e bujqësisë, ka thënë se e kemi filluar një analizë për zhvendosjen e kësaj shkolle brenda kampusit të shkollave të mesme dhe ende nuk kemi vendosur, e ky fjalim po e vërteton se DKA-ja ka vendosur ta zhvendos këtë Shkollë në kampusin e shkollave të mesme, gjë që ne në seancë e kemi kundërshtuar rreptë këtë gjë, sepse nuk është mirë të bëhet kjo gjë.
Paraqes një shqetësim të qytetarëve lidhur me mungesen e shesheve për lëvizjen e lirë të këmbësoreve sidomos gjatë festave, për shkak të komunikacionit,prandaj është mirë të mendohet një zgjidhje që qytetarët të lëvizin lirë, në krahasim me qytetin e Ferizajit të cilët kanë shehshin për të lëvizur lirshëm qytetarët.

Valentina Bunjaku-Rexhepi: sa i përket votimit elektronik në seancat e Kuvendit, faji i bie anëtarëve të Kuvendit të cilët nuk i marrin me vete kartelat e votimit, e kjo gjë paraqet pengesa në votim.
Sa i përket shkollës së Bujqësisë, dikush nga ju ka propozuar që kjo shkollë të dislokohet në kampusin e shkollave të mesme dhe drejtoresha e Arsimit ka thënë se jemi duke e bërë një analizë, sepse dikush propozon të dislokohet e dikush të mos dislokohet.
Lidhur me mungesën e lëvizjes së  lirë të qytetarëve në shesh, keni të drejtë dhe shpresoj që do ta gjejmë një zgjidhje.

Avdyl Aliu: pajtohem që të vazhdojmë me këtë rend të punës. Sekretaria e Kuvendit e posedon një material i cili ka të bëj me një punëtori për fëmijët me nevoja të veçanta, e cila është organizuar nga OJQ-ja “Agro Eko” në bashkëpunim me  OSBE, ku takimi është mbajtur me 15 nëntor 2016 në të cilën kanë marrë pjesë edhe DSHMS, QPS, përfaqësues të disa Shkollave dhe nga ky takim kanë dalë disa rekomandime, prandaj do të ishte mirë që të përfillen këto rekomandime.

Nevzat Isufi: kam pyetje për drejtorët e drejtorive, ku një pyetje e adresoj te drejtori i DSHPIB por ai mungon, pyetja ka të bëj me projektin e rrugëve në fshatin Llashticë, qytetarët kanë ankesa për mënyrën e realizimit dhe fillimit të punimeve, prandaj janë ndërprerë punimet.
Komunat janë zotuar që do ta realizojnë pagesën e tri pagave të punëtorëve të arsimit të cilët tashmë janë pensionuar dhe siç e dini kjo gjë nuk është realizuar, ose është realizuar pjesërisht e që është edhe më keq, sepse në realizimin e të drejtave të tyre dikush duhet të trokas në dyert e Gjykatave.
Çështja e ndërtimeve përtej udhëkryqit të Shillovës , ne e dimë që në  pjesën e poshtme të rrugës  nuk ka qenë e lejuar për ndërtim, prandaj dua ta di se kur është bërë ndërrimi i destinimit, apo kemi të bëjmë me ndërtime pa leje.
Pyetje për Drejtoreshën e DKA-së- lidhur me kurset të cilat mbahen nga punonjësit e Arsimit, e ne dimë që ka qenë një urdhëresë për ndalimin e këtyre kurseve, prandaj dua ta di se a ka shënime se sa mësimdhënës mbajnë kurse, çfarë kushtesh mbajnë dhe a e kanë përfillur këtë urdhëresë ? pyetje tjetër që dua përgjigje është se sa punëtorë punojnë pa kontrata në Arsim dhe si po bëhet shpërndarja e tyre në vende të punës pa konkurse, a do të vazhdoj edhe drejtoresha e Arsimit të mbaj punëtor të punësuar pa konkurs në stafin e vet ?

Shukrije Rapuca: kam një pyetje për drejtoreshën e Arsimit, a është e vërtetë që në një Shkollë në programin parafillorë punojnë dy mësuese në një klasë, e prindërit janë të shqetësuar për këtë gjë sepse kam dëgjuar se ajo paralele do të ndahet nga një klasë në dy klasë?

Valentina Bunjaku-Rexhepi: kërkoj që Sekretarinë e Kuvendit që të bëj shpërndarjen e materialit të cilën e propozoi zs. Aliu. Po ashtu kam një propozim konkret lidhur me pikën 3.1  e cila ka të bëj me Statutin për ndryshimin dhe plotësimin e Statutit të Komunës së Gjilanit , 01.Nr.016-126211 të datës 06.11.2014 të mbetet pika e fundit për tu shqyrtuar në këtë seancë, në mënyrë që shefat e grupeve të konsultohen. 

Në mënyrë unanime miratohet rendi i ditës së seancës së X-të të KK-së.

2. Betimi i anëtarëve të rijnë të Kuvendit

Valentina Bunjaku-Rexhepi: ne sot kemi një anëtarë të ri në Kuvend z. Fatmir Hoxha , i cili do ta zëvendësoj z.Arben Mehmeti, prandaj kërkoj nga anëtari i ri të bëj betimin para anëtarëve të Kuvendit.

Anëtari i ri i Kuvendit z. Fatmir Hoxha  u betua se pozitën e anëtarit të Kuvendit do ta mbajë me nderë, do të punoj pa anime politike, duke respektuar ligjin dhe Rregulloren e Kuvendit.


3.2 Propozim vendimi për lejimin e këmbimit të pronës  së paluajtshme komunale me pronën  e  paluajtshme private për nevoja të  rreth rrotullimit tek Lagja “Iliria” (Projekti i Rrugës “Jugu I, faza e II-të)  – Gjilan  
Refik Shala: ky propozim vendim është shqyrtuar në Komitetin e Pronës dhe anëtarët e këtij Komiteti i kanë  përkrahur këtë propozim 

Në mënyrë unanime miratohet Propozim vendimi për lejimin e këmbimit të pronës  së paluajtshme komunale me pronën  e  paluajtshme private për nevoja të  rreth rrotullimit tek Lagja “Iliria” (Projekti i Rrugës “Jugu I, faza e II-të)  – Gjilan  


3.3 Propozim vendimi për Shpalljen e Interesit të përgjithshëm publik të disa pronave shoqërore të cilat administrohen nga ana e Agjencisë Kosovare të Privatizimit (AKP-së).
Refik Shala: edhe ky propozim është shqyrtuar në Komitetin e pronës dhe është miratuar në mënyrë unanime nga të gjithë anëtarët e Komitetit.

 Me 27 vota “për” e të tjerat abstenime, miratohet Propozim vendimi për Shpalljen e Interesit të përgjithshëm publik të disa pronave shoqërore të cilat administrohen nga ana e Agjencisë Kosovare të Privatizimit (AKP-së).

3.4 Propozim vendimi për miratimin e Planit Rregullues të Hollësishëm: “QENDRA - 4” e Qytetit të Gjilanit
Sahit Abazi: kjo pikë e rendit të ditës ka rëndësi të madhe dhe mendoj se nuk duhet të kalohet lehtësisht.
Nga konsultat të cilat e kemi pas me ekspert lidhur me këtë plan, del se ky plan rregullues i hollësishëm sot nuk duhet të kaloj, për arsye se ka konflikt interesi, ku e njëjta drejtori e ka hartuar, e ka kontrolluar dhe në fund edhe do ta licencoj, e ne jemi dëshmitarë të zhvillimit të asaj zone, ku janë ndërtuar shumë ndërtesa për këtë qeverisje. Lutja jonë si opozitë është të mos mendojmë për zgjedhjet e ardhshme, por të mendojmë për gjeneratat e reja. Ka disa anëtarë të Kuvendit të cilët duhet të largohen nga diskutimi i kësaj pike, sepse bien në konflikt interesi.
Si mundet që DUPMM-ja vetë të projektoj këtë plan, vetë të mbikëqyrë, të bëj pranimin teknik, pa e kaluar fazën reviduese nga ekspertët e lëmis. Ka një dyshim që personat që e kanë hartuar këtë plan nuk i kanë licencat sipas udhëzimeve administrative dhe nëse këta persona kanë licenca atëherë do të ishte mirë të na dëshmonin. Vonesa në përpilimin e këtij plani në më shumë se dy vite na bënë të dyshojmë se mund të ketë prapaskena në këtë rast. Kur është dhënë vendimi për planin rregullues për këtë zonë, aty ishte i ndërtuar vetëm një objekt(obkejti i fitores), e gjatë kësaj kohe janë pritur dhe janë lejuar ndërtimet me etazhitet maksimal P+10. Si është e mundur që ndërtuesit të marrin leje ndërtimi pa plan rregullues, e pastaj të caktohen kushtet ndërtimore.
Plani rregullues i hollësishëm, vetë shprehja tregon se çfarë duhet të jetë si i tillë, e ajo se çfarë sot ne e kemi përpara, nuk i ka hollësitë e duhura dhe për këtë japim disa sugjerime. Çfarë vije ndërtimore projektoni kur vetë e keni lejuar që objektet të ndërtohen n ë skaj të rrugës, e në anën tjetër kërkoni zgjerim të rrugës. Shfrytëzimi i parcelave është lejuar që ndërtimi të ketë etazhitet më të lartë, e tani në këtë plan ky shfrytëzim shihet të jetë 30%, e kjo vërehet se ka qenë interes i juaji i mëhershëm.
Sipas buxhetit, dikujt i lejohet ndërtimi në etazhitet P+10, e ata që nuk japin i lejohet në P+7, e këtu kemi një gjykim parcial dhe jo të drejtë për të gjithë.
Një problem themelorë ku vërehet tani për tani, është largimi i objektit nga objekti fqinjë, ku sipas thënieve të ekspertëve, për tu lejuar ndërtimi i një objekti në atë zonë duhet të llogaritet një hapësirë e gjerë ndërmjet dy banesave, në rast të rrëzimit të ndonjërit objekt të mos preket objekti tjetër, e këtu distanca më e madhe është 3.7 metra.
Ky plan edhe pse thuhet se është i hollësishëm nuk ka të dhëna të sakta se çfarë do të bëhet me Sillosin.
Organizimi i rrjetit rrugorë përmes këtij plani, na ofron mashtrim të hollësishëm, ku thuhet se rruga rajonale do të ketë nga 2 korsi nga 2x4m, plus gjelbërimi, shtegu i biçikletave, këmbësorët dhe parkingu, ku të gjithë ne e dimë , që kemi lejuar ndërtimin e banesave në cep të rrugës. Nuk ka të dhëna të hollësishme as për nxehjen, rrjetin e kanalizimit apo të energjisë elektrike, derisa te energjia elektrike keni thënë se e keni afër KEDS-in.
Problemi tjetër është siguria ndaj zjarrit, ku shumë ndërtesa nuk e mundësojnë një reagim të shpejtë për zjarrfikësit. 
Për këto dy vite e gjysmë, duke lejuar ndërtimin e këtyre objekteve e kemi shkaktuar një rrezik të përgjithshëm dhe ne si PDK besoj që ju kemi dhënë mjaft rekomandime që mos të procedoni me tutje me këtë propozim vendim, por duhet ta bëni një pauzë të shkurtër për të bërë hapa të mëtutjeshëm drejtë një zgjidhje të përbashkët.
Ne si PDK, ju preferojmë që të bëhet një revidim nga ekspertët e kësaj lëmie dhe të formohet një komision i përbashkët dhe të dilet në teren së bashku me hartuesit e këtij plani, të formohet një grup i ekspertëve për të na dhënë gjendjen profesionale, një raport i detajuar për pranimin e objekteve teknikisht, një raport lidhur me objektin e Sillosit.

Valentina Bunjaku-Rexhepi: për këto dy vite e gjysmë, ekonomia në qytetin e Gjilanit është zhvilluar dhe po gëzohem që kjo gjë po ndodhë. Megjithatë ne nuk i arsyetojmë ndërtimet pa leje.
Sa i përket këtij plani, ju vetë anëtarët e këtij Kuvendi e keni votuar dhe miratuar dhe e kemi obliguar DUPMM që të hartoj këtë plan.
Ne e kemi prezent shefin e sektorit për planifikim i cili do të na prezantoj këtë plan.

Sahit Abazi: ne nuk po ju  drejtohemi juve kryesuese për ankesat tona, por ju drejtohemi drejtorëve të drejtorive përkatëse, sepse nuk besoj që ju kuptoni diçka në ekonomi, megjithatë kërkojmë që ky vendim të shtyhet dhe të merren parasysh rekomandimet.

Valon Shefkiu: prita disa fjalë të mira lidhur me hartimin e këtij plani, sepse ne jemi Drejtoria dhe  Komuna e vetme që kemi hartuar një plan të hollësishëm, duke mos shpenzuar asnjë cent.
Ne kemi bërë një punë të mirë, e z.Abazi i drejtohet kryesueses që nuk kupton diçka në ekonomi ,e me keqardhje e them se aq sa kryesuesja merr vesh në ekonomi, aq merrni edhe ju veshë në urbanizëm. Shënimet që ju i lexuat këtu janë të një zyrtareje të mëhershme që ka qenë në DUPMM dhe do të ishte mirë që edhe ajo të merrte pjesë në debatet publike të shumta që janë mbajtur për këtë zonë dhe shqyrtimi publik ka qenë 30 ditë në DUPMM.
Ju them se në atë zonë nuk ka ndërtime pa leje, po ashtu nuk ka as mbi ndërtime, sepse të gjitha objektet kanë leje ndërtimi , por nëse ju keni harruar ne kemi një vendim i cili është nxjerrë në qeverisjen e kaluar dhe i cili ende është në fuqi, vendim për mënyrën e kompensimit të pronës përmes koeficientit të ndërtimit.
Shefi i sektorit të planifikimit do ta prezantoj këtë plan dhe do të shihni se gjithçka është menduar mirë para se të vie ky plan në Kuvend.

Riad Rashiti: nuk mund të pajtohemi me fjalimin e drejtorit për arsye se është i vetmi plan që është ardhur për tu shqyrtuar në KK dhe i cili nuk është hartuar nga kompanitë profesionale kjo flet shumë. Unë nuk e kuptoj pse po miratohet ky plan detal që po e quani, kur aty nuk ka mbetur asnjë hapësirë as për vendosjen e ndonjë kontinier mbeturinash.
U tha se aty nuk ka ndërtime pa leje, por unë kam përgjigjje zyrtare nga DUPMM se aty është një objekt i cili nuk ka aplikuar për leje ndërtimore.
Më vjen mirë që Komuna nuk ka harxhuar para për këtë plan, por hapësira e ndërtimit te banesat e “Fitore”, banorët kanë shqetësimin e tyre dhe bëjnë peticione për pengesa. 
Dua ta di se kush e ka hartuar këtë plan, cilët janë këta zyrtarë, a kanë marrë pajtueshmëri të qytetarëve ?

Valon Shefkiu: ju duhet ta kuptoni që ne po jetojmë në qytet dhe ndërtimi në qytet bëhet më ndryshe se në fusha dhe e vetmja mundësi për ta ruajtur tokën bujqësore duhet të bëhet rritja në etazhë.
z. Abazi e potencoi se këtu disa qytetarë kanë konflikt të interesit sepse kanë prona në atë zonë, por të gjithë ju keni të ndërtuar shtëpi dhe ju jeni pjesëmarrës dhe duhet të votoni.
Për objektin e Fitores, ju them me përgjegjësi që nuk cenohet prona e tyre asnjë milimetër.

Nevzad Rushiti: një gjë është e sigurt që ajo zonë mbi 90% është me pronësi private dhe ne nuk kemi mundësi të ndikojmë aty.
E falënderoj në emër të grupit DUPMM për punën e  mirë që e kanë bërë dhe nuk dua ta etiketoj asnjë person. Mendoj që kjo zonë duhet të kaloj në Kuvend siç kanë kaluar edhe zonat tjera. Është fat i mirë që kjo pjesë ka edhe çerdhe për fëmijë dhe kjo zonë ka mundësi të mira ekzistuese.

Shefi i Sektorit për planifikim në kuadër të DUPMM z.Fadil Sherifi, prezantoi Planin rregullues të hollësishëm “Qendra 4”, para anëtarëve të Kuvendit përmes projektorit dhe u shpreh i gatshëm për pyetjet e anëtarëve të Kuvendit.

Nevzat Isufi: materialin për këtë pikë e kemi pas në mënyrë elektronike dhe më vjen mirë që DUPMM ka marrë guximin që këtë plan ta hartoj vetë, por në anën tjetër në këtë Kuvend kanë ardhur edhe plane tjera rregulluese varësisht nga ndikimet e qarqeve dhe atyre politike. E them këtë gjë sepse kemi pas  planin rregullues “Fidanishtja 1” ku të gjithë e dimë që në atë pjesë janë kryer objektet e më pastaj kanë filluar të punohet me letra.
Ju e pranuat që në këtë zonë të cilën po e shqyrtojmë janë të ndërtuara dy objekte pa leje, e ju është dashur që këtë plan ta harmonizoni me ato objekte që janë ndërtuar pa leje e në këtë rast qytetarët janë të pa barabartë në këtë aspekt.
Në një vi gjatësore  të këtij projekti, e dimë që në aspektin e infrastrukturës po punohet gati qe një vit, e kjo gjë ka shkuar përmes ndikimeve. Të gjithë qytetarët që po kërkojnë rregull dhe respektim të planeve po bien pre e atyre që nuk respektojnë asgjë. Mendimet e profesionistëve duhet pranuar, sepse nëse ju në DUPMM keni njerëz që nuk pajtohen me këto plane atëherë është dashur që ti harmonizoni gjërat. Nuk e shoh të arsyeshme që “Qendra 4” të ketë një tretman më të avancuar në krahasim me “Qendrën 1 dhe 2”.

Shukrije Rapuca: ajo që u tha deri më tani më vuri në dyshim që ky plan që quhet rregullativ të mos zbatohet, sepse Gjilani nuk vuan për plane rregullative por vuan për mos zbatimin e tyre. Vonesa e këtij plani më bën të dyshoj që këtu ka korrupsion dhe ne si PDK kërkojmë që të formohet një Komision , sepse dikujt po i lejohet etazhitet i lartë e dikujt jo.
Edhe një herë e them që formimi i komisionit duhet të bëhet patjetër dhe të ketë këto kritere: revidimi nga ekspertët të lëmisë, të formohet grupi i ekspertëve për të na dhënë gjendjen profesionale të tejkalimit, përdorimi i materialeve, zbatimi i normave teknike, të kemi një raport të detajuar nga inspeksioni për objektet e pranuara teknikisht, një raport i detajuar lidhur me objektin e Sillosit, trajtimin e tij, siguria për objektet e ndërtuara përreth dhe si do të rrënohet ky objekt.

Isa Agushi:  e falemderoj DUPMM për këtë plan shumë të hollësishëm. Nëse ju mendoni se aty ka korrupsion mund ti drejtoheni Prokurorisë. Ne e kemi mandatin prej qytetarëve të cilët na kanë besuar dhe ne po punojmë.

Valentina Bunjaku-Rexhepi: kërkoj nga anëtarët e Kuvendit të kursehen në fjalorë sepse edhe shpifja është vepër penale.

Riad Rashiti: dua përgjigjje në disa pyetje të cilat i parashtrova edhe më parë, kush ka qenë hartues i këtij plani, kush e ka mbikëqyrë ?
Material nuk kemi të mjaftueshëm , e ju e thoni se po krijojmë paqartësi. Na keni sjellë të votojmë disk që ka përfunduar, e çka do të ndodhë pas këtij miratimi, si do të rrënohet fabrika e bukës, a do të mbetet muze apo si është puna.
U përmend infrastruktura ekzistuese, e sa ka kapacitet ujësjellësi ti bëj ballë kësaj popullate? Sa % kjo zonë ka hapësirë për gjelbërim, rekreacion, parking?  Pse disa banesa në atë zonë kanë etazhitet më të lartë e disa më të ulët ?

Fadil Sherifi: furnizimi me ujësjellës është e kalkuluar saktësisht në formë digjitale, çfarë seksioni i gypit do të jetë. Për hapësirat gjelbëruese ne kemi hapësirë të lirë te KEDS-i dhe në kuadër të gjitha blloqeve urbanistike te P+10 kemi 64% hapësirë të lirë dhe 20% hapësirë gjelbëruese. Nëse shputa e objektit nuk i plotëson kushtet për parkingje nëntokësore , janë 30% hapësira jashtë objektit të lira për parkingje. Hartuesit e projektit janë të shkruar në projekt. 

Me 23 vota “për” , 5 vota “kundër” e të tjerat abstenime miratohet Propozim vendimi për miratimin e Planit Rregullues të Hollësishëm: “QENDRA - 4” e Qytetit të Gjilanit.

Avdyl Aliu:  lidhur me këtë pikë, unë jam përmbajtur dhe nuk kam marrë pjesë as në diskutim e as në votim, lus që kjo të shkruhet në procesverbal.

3.5 Plani i veprimit për përmirësimin e shërbimeve dhe performancës në edukimin parashkollor në Komunën e Gjilanit 2015-2017
 Nuk pati diskutues

Me 22 vota “për” e të tjerat abstenime miratohet Plani i veprimit për përmirësimin e shërbimeve dhe përformancës në edukimin parashkollor në Komunën e Gjilanit 2015-2017


3.6 Propozim projekti për Manifestimin mbarëkombëtarë “Flaka e Janarit 2017”

Shpresa Kurteshi: ju e dini rëndësinë e manifestimit “Flaka e janarit”, prandaj dhe këtë vit ky manifestim sigurisht që ka me qenë me shtyllat e saj kryesore. Ky manifestim është planifikuar të filloj nga data 11.01.2017 deri më 26.01.2017. Në emër të Komitetit për Kulturë, Rini dhe Sport dhe në emër të grupit të këshilltarëve të LDK-së paraqes një propozim për mjetet financiare për dallim nga projekt propozimi  në të cilën janë shënuar 53.000€, duke e ditur që në vitin e kaluar ky manifestim ka kushtuar 43.000€ duke qenë vit jubilarë, prandaj për këtë vit shifra prej 53.000€  për këtë vit, konsiderojmë që është e lartë dhe ne propozojmë që kjo shifër të zbritet në 40.000€.
Lista e këshillit drejtues për këtë manifestim: 
-Lutfi Haziri- Kryetar
-Arbër Ismajli-anëtar
-Kujtim Shahiqi- anëtar
-Bujar Haziri- anëtar
-Ibrahim Ademi-anëtar
-Bashkim Negjipi- anëtar
Përgjegjës të grupit punues artistik skenik:
-Ali Demi-anëtar
-Raif Haziri- anëtar
-Bekim Korqka-anëtar
Përgjegjës i grupit punues të artit letrarë:
-Sabit Rrustemi
Përgjegjës i grupit punues për film të shkurtër dhe të fotografisë:
-Burim Baftiu
Përgjegjës i grupit punues i artit pamorë:
-Avni Behluli
Përgjegjës i grupit punues të artit muzikor:
-Burhan Azizi
-Murat Ismajli
-Bekim Rexhepi

 Përgjegjës të grupit punues organizativ dhe për informim:
-Muhamet Pajaziti
-Enver sadiku 
-Xhemajl Zeqiri
-Eroll Jonuzi
-Enkelejda Arifi
-Ibrahim Jerliu
-Malazog Hoxha
-Genc Mustafa

Sahit Abazi: pajtohemi me z. Kurteshi që shuma për këtë manifestim mos të kaloj shifren më shumë se 40.000€ për shkak se edhe me këto financa mund të kryhet ky manifestim në mënyrë solide.

Isa Agushi: po i vërej disa shifra në këtë projekt propozim, ku për akomodimin e një mysafiri është paraparë çmimi 35€, e kjo nuk është reale dhe është shumë i shtrenjët, sepse në Gjilan kemi bujtina edhe më të lira. Po ashtu shihet edhe një diferencë e madhe ku shkruan se për akomodimin e mysafirëve të Talisë janë 80 persona,e ushqim për mysafirët e Talisë 200 persona, prandaj nuk po e kuptoj këtë shifër.

Nevzat Isufi: do të ishte mirë që në këtë manifestim të mos lëvizen datat e aktiviteteve edhe pse stafi u duk pak a shumë me ngjyrim politik, atëherë së paku ky manifestim të ruaj shtyllat e sajë. Sa i përket financave për këtë manifestim, ndërrimi i këtyre shifrave na bën të kuptojmë se nuk është bërë menagjimi si duhet.

Fehmi Sylejmani: do të ishte mirë që ky manifestim të pasurohet me ndonjë lojë popullore dhe sportive kur ka mundësi për këto aktivitete. Po ashtu kam një kërkesë për organizatorët lidhur me shfaqjet e dramave, që të jetë organizimi më i mirë, sepse viteve të kaluara shpesh ka ndodhur që ne nuk kemi pas mundësi të ulemi dhe të hymë në sallë për shkak të tollovive që janë krijuar, po ashtu ftesat të shpërndahen me kohë.

Leonora Bunjaku: në përbërjen e komisioneve pothuajse të gjithë anëtarët ishin meshkuj, a nuk ka komuna jonë artista apo ku qëndron problemi, ku është barazia gjinore?, besoj që ka mundësi të bëhen përmirësime e jo gjithmonë femra të jetë e anashkaluar.

Shukrije Rapuca: do ti thoja koleges ti shikonte së pari sllajdet që janë në sallë të kuvendit, këtu vërehet barazia gjinore.

Valentina Bunjaku-Rexhepi: unë ju them që në qeverisjen e kaluar prej 6 viteve nuk është shpallur qytetare nderi asnjë femër, kurse në këtë qeverisje ne kemi shpallur qytetare nderi znj. Hanife Mala.

Nevzat Rushiti: e përshëndes punën e  Komitetit për Kulturë, rini dhe sport po ashtu edhe punën e NJKRS, por unë kam një kërkesë që ne si anëtarë të Kuvendit të marrim pjesë në këtë manifestim dhe të kemi ftesa individuale.

Valentina Bunjaku-Rexhepi: kërkoj nga NJKRS-ja të përgatit ftesat për anëtarët e Kuvendit për secilin veq e veq, po ashtu anëtarët e Kuvendit të kenë vendet para drejtorëve të Drejtorive, në mënyrë që të dihet se kush është i zgjedhur dhe kush është i emëruar.
Unë po e vë në votim këtë projekt propozim që Kuvendi i Komunës të ndaj 40.000€ për manifestimin “Flaka e Janarit 2017”

Me 31 vota “për” miratohet Propozim projekti për Manifestimin mbarëkombëtarë “Flaka e Janarit 2017” .

3.7  Propozim vendimi për themelimin e grupit punues për hartimin e planit vjetor të punës të Kuvendit të Komunës së Gjilanit për vitin 2017

Valentina Bunjaku-Rexhepi: ju e dini që ne si Kuvend kemi pas një grup punues për hartimin e planit të punës së Kuvendit. Në këtë grup punues për hartimin e planit të punës së Kuvendit për vitin 2017, secila parti duhet ta propozoj nga një anëtarë.
 
Anëtarët e secilës parti propozuan nga një anëtarë për grupin punues për hartimin e planit të punës së Kuvendit për vitin 2017.
Grupi punues përbëhet prej:
1.Valentina Bunjaku-Rexhepi
2.Nevzat rushiti-LDK
3.Fatmir Hoxha-LDK
4.Riad Rashiti-PDK
5.Ibish Ibishi-AAK
6.Selvete Shurdhani-PD
7.Bajram Hasani

LVV-ja nuk propozoi asnjë anëtarë për grupin punues për shkak se sipas shefit të grupit të kësaj partie z.Nevzat Isufi, Kuvendi i Komunës nuk ka përfillur asnjë propozim për plan të punës së Kuvendit dhe asnjë kërkesë për tu shqyrtuar në Kuvend, prandaj nuk është pjesë përbërëse e këtij Komisioni.

Me 28 vota “për” e të tjerat abstenime miratohet Propozim vendimi për themelimin e grupit punues për hartimin e planit vjetor të punës të Kuvendit të Komunës së Gjilanit për vitin 2017.

3.7. Propozim vendimi për ndryshimin dhe plotësimin e për themelimin e komisionit vlerësues të ofertave për dhënien  në shfrytëzim të pronave paluajtshme të komunës

Valentina Bunjaku-Rexhepi: në këtë propozim vendim do të bëhen disa ndryshime dhe plotësime të anëtarëve të komisionit vlerësues si në vijim:
Në vend të z.Naser Sylejmani vjen Salih Fazliu dhe në vend të Enver Biçku vjen Samid Robelli.

Me 21 vota “për” e të tjerat abstenime miratohet Propozim vendimi për ndryshimin dhe plotësimin e për themelimin e komisionit vlerësues të ofertave për dhënien  në shfrytëzim të pronave paluajtshme të komunës

3.8 Propozim vendimi për ndryshimin dhe plotësimin e vendimit01.nr 016-73826 i datës  30.07.2015 për emërimin e këshillit komunal për vlerësimin e meritave historike e shoqërore të personaliteteve dhe ngjarjeve nga territori i komunës së Gjilanit, tërësia etnike shqiptare dhe më gjerë

Valentina Bunjaku-Rexhepi: ky këshill ka propozuar që të plotësohet dhe me dy anëtarë të ri nga Shoqata e Historianëve dhe ata janë:
1.Ilir Vokshi 
2.Blerim Haziri

Po ashtu AAK-ja duhet të propozoj një anëtarë të ri në vend të Shaban Rexhepi i cili është deklaruar se më nuk është pjesë e këtij këshilli.

Selami Xhemajli: ne si AAK paraqesim vërejtjet tona lidhur me këtë këshill, për arsye se këshilli ka mbajtur një takim konsultues me disa Historian me që rast propozimet e z.Shaban Rexhepi nuk janë përfillur fare, prandaj ne kemi nevojë për disa konsulta deri sa të marrim vendim për një propozim të një anëtari të ri.

Me 32 vota “për” e të tjerat abstenime miratohet Propozim vendimi për ndryshimin dhe plotësimin e vendimit 01.nr 016-73826 i datës  30.07.2015 për emërimin e këshillit komunal për vlerësimin e meritave historike e shoqërore të personaliteteve dhe ngjarjeve nga territori i komunës së Gjilanit, tërësia etnike shqiptare dhe më gjerë

Pas një pauze prej 30 min, seanca i vazhdoi punimet.

Valentina Bunjaku-Rexhepi: për shkak të mos mirëkuptimeve politike pika Statuti për ndryshimin dhe plotësimin e Statutit të Komunës së Gjilanit , 01.Nr.016-126211 të datës 06.11.2014, largohet nga pika e rendit të ditës.

Sahit Abazi: për të mos u keqkuptuar ne si PDK jemi parimor dhe jemi “për” ndryshimet në Statut, mirëpo në një moment tjetër kur ky ndryshim të jetë në nivelin më serioz.
Kërkojmë nga Kryetari që të na sjellë një Organogram rreth strukturës organizative, plan i veprimit fillestar që ti dijmë masat e shpejta dhe mekanizmat e saktë të këtyre dy drejtorive. Prandaj ne ju propozojmë që këtë pikë ta leni në një moment tjetër kurdo që ju e shihni të arsyeshme dhe ne do të jemi të gatshëm ta votojmë.

Valentina Bunjaku-Rexhepi:  Organogrami është gati dhe nëse ju do ta kishit kërkuar me shkrim, unë personalisht do të ju dorëzoja organogramin. Ju e keni marrë materialin me kohë dhe është punuar 3 muaj për këto ndryshme, prandaj nuk po e shoh të arsyeshme që kjo pikë të shtyhet sot e të votohet herëve të tjera. 
Të jemi të qartë para qytetarëve që ju jeni ata të cilët  keni kundërshtuar shuarjen e këtyre drejtorive duke  themeluar sektorë, e tani prapë jeni ju ata që po e kundërshtoni rikthimin e këtyre dy Drejtorive.
Kryetari i Komunës më ka dërguar mua personalisht e-mail lidhur me arsyetimet për ndryshimin e Statutit dhe të njejtën e-mail unë e kam përcjellë te ju anëtarë të Kuvendit. Po ashtu dy  seancat e kaluara Kryetari ka dhënë arsyetim për ndryshimin e Statutit. Megjithatë Kryetari është një lider i madh i cili e ka pranuar se shuarja e këtyre dy drejtorive nuk ka dalë ashtu siç ka menduar prandaj edhe duhet ti rikthejmë.

Me një konsensus të përbashkët Kryesuesja e Kuvendit seancën e X-të nuk e shpallë të mbyllur por kjo seancë do të vazhdoj një ditë tjetër me dy pika:

1. Statuti për ndryshimin dhe plotësimin e Statutit të Komunës së Gjilanit , 01.Nr.016-126211 të datës 06.11.2014
2. Të ndryshme 
Seanca e X-të i vazhdoi punimet me datë 06.12.2016 në ora 10:30.
Në këtë seancë ishin prezent:
Anëtarët e Kuvendit
Drejtorët e Drejtorive
Koordinatori i NJDNJ- Fazli Abdullahu
Përfaqësuesi i OJQ-Lansdowne
Përfaqësuesi i OSB-së dhe Irfan Ukshini 
Mediat

Vazhdimin e seancës së dhjetë të vitit 2016 e hapi dhe e udhëhoqi kryesueseje Kuvendit znj. Valentina Bunjaku-Rexhepi,  e cila i përshëndeti të gjithë  anëtarët e Kuvendit dhe  të pranishmit e tjerë të cilët i monitorojnë punimet e kësaj seance dhe kërkoi që të konstatohet prezenca e anëtarëve të Kuvendit. 

Në këtë seancë mungoi: Isa Agushi dhe Sergjan Mitroviq 

Në vazhdimin e seancës së X-të janë këto pika të rendit të ditës:
1. Statuti për ndryshimin dhe plotësimin e Statutit të Komunës së Gjilanit , 01.Nr.016-126211 të datës 06.11.2014
2. Të ndryshme 

Valentina Bunjaku-Rexhepi: lus shefat e grupeve të partive politike të japin mendimet e tyre rreth pikës për ndryshimin dhe plotësimin e Statutit të Komunës së Gjilanit .

Selami Xhemajli: në emër të grupit të këshilltarëve të AAK-së, po konfirmoj mendimin tonë, për ndryshimin e Statutit lidhur me rikthimin e dy Drejtorive.
Ne e kemi votuar edhe shuarjen e këtyre dy Drejtorive, por meqë këtu jemi për interesat e qytetarëve dhe përfaqësojmë qytetarët ne jemi “për” rikthimin e këtyre dy Drejtorive.

Sahit Abazi: ne kemi pritur që kërkesat tona që ishin të karakterit teknik te na dërgoni zyrtarisht, por një gjë e tillë nuk ka ndodhur nga ana e juaj. Ne si PDK, kemi qenë kundër shuarjes së këtyre dy Drejtorive, por nuk kemi pas forcë ta ndalojmë shuarjen e tyre.
Sot nuk jemi kundër rikthimit  të tyre, por nuk mund të marrim pjesë në një proces të rikthimit për shkak se nuk jemi në pushtet, por ne nuk do të jemi pengues në këtë proces por konsiderojmë që nuk mund të jemi aleat i juaji për shkak se konsiderojmë se këto dy Drejtori po rikthehen me qëllimin e vetëm që të rehatohen disa figura të pushtetit. Ju keni ndarë dhe keni kaluar buxhetin për vitin 2017 dhe pas miratimit të këtij buxheti dëshironi t’i themeloni këto dy Drejtori, që nënkupton që do ti kemi dy drejtor pa buxhet. Ne kemi kërkuar edhe organogramin, planin e punës, mekanizmat  por asnjë  nuk ka e keni dërguar.
Nuk ka një përgjegjësi të marrë për ngecjet, dështimet apo sukseset e shuarjes së këtyre dy drejtorive.
Do të donim që kjo kërkesë të jetë serioze, por meqë ju nuk e keni konsideruar serioze atëherë PDK-ja nuk mund të merr pjesë në këtë zhvillim.

Nevzat Isufi: kjo pikë është dashur të përfundonte në seancën e kaluar, por për shkak të mos respektimit të kohës nga ana e juaj, sot jemi ftuar ta vazhdojmë këtë seancë.
Qëndrimi jonë nuk ka ndryshuar as sot, nga ai që e kemi pas në takimin e kaluar. Ju  e dini që arsyetimin që e keni dhënë lidhur me këtë pikë nuk ka qenë serioz dhe ne kemi kërkuar një arsyetim tjetër se çfarë keni bërë gjatë kësaj periudhe 3 vjeçare me shuarjen e këtyre dy Drejtorive, cila është përgjegjësia konkrete lidhur me zhvillimet në këto dy sektorë.
Periudha që mbetet është relativisht i vogël për të bërë diçka, sepse duhet kohë që këto dy Drejtori të rehabilitohen. E gjithë kjo ka qenë pengesë edhe për planet reviduese që po bëhen në zonat e ndryshme.
Mendojmë që brenda kësaj kohe nuk keni qenë serioz sepse është dashur të mblidhni shënime dhe të sjellni një raport konkret për të metat që kanë ndodhur në periudhën e kaluar dhe cili është plani për të ardhmen.
 Ne si LVV, që nga fillimi kemi qenë kundër shuarjes së këtyre dy Drejtorive, sepse i kemi konsideruar si Drejtori shumë të rëndësishme, por ju e dini që për shkak të mos funksionimin e drejtorisë së Kulturës, keni pas probleme edhe me Teatrin, Kulturën etj.
Ne nuk kemi marrë përgjigje për këto dy Drejtori lidhur me gjërat që kanë ndodhur për gjatë periudhës 3 vjeçare.

Bajram Hasani: kur është dhënë propozimi për shuarjen e këtyre dy Drejtorive, unë kam votuar “për” ndryshimin e Statutit dhe shuarjen e tyre, sepse kam menduar se një menaxher i mirë duhet ti krijoj rregullat e shtëpisë.
Unë edhe sot jam “për” ndryshimin e Statutit, me një kërkesë të veçantë që Kryesuesi i komiteteve të jetë anëtarë i Kuvendit, sepse kjo nuk është zbatuar në praktikë.
Nga PDK-ja dëgjove se po kërkojnë përgjigjje me shkrim lidhur me një kërkesë, andaj unë kërkoj nga Kryesuesja e Kuvendit që tregoj  për çfarë kërkese bëhet fjalë, le ta dinë edhe qytetarët se për çfarë pazare politike bëhet fjalë. Nëse rikthimi i Drejtorive është në interes të qytetarëve të Gjilanit atëherë na tregoni se për çfarë kërkesë bëhet fjalë, të cilën ju nuk e keni realizuar, e nëse është e arsyeshme e realizojmë së bashku dhe mos ta pengojmë këtë proces.

Avdyl Aliu: në emër të grupit të këshilltarëve të LDK-së po e jap qëndrimin tonë. Ne jemi “për” ndryshimin e Statutit, por parafolësit na bëjnë të mendojmë më ndryshe nga ajo që e kemi menduar më parë. Është interesante sepse para një kohe kemi pas shuarjen e Drejtorive “kundër”, kurse tani rikthimin e Drejtorive prapë”kundër”, e këtu vlen të përmendët shprehja “Hipë se të vrava dhe zbrit se të vrava”, prandaj nuk e di se ku qëndron arsyetimi i këtyre punëve. Ne dimë që punojmë në interes të qytetarëve të Gjilanit. Mendoj se duhet të vazhdojmë dhe të arrijmë një konsensus që këtë çështje ta lajmë e të kemi kohë për të menduar më ndryshe. Ne kemi pas raste edhe më parë, kur Kryetari i Komunës ka propozuar të themeloj ndonjë Drejtori  dhe e kemi ditur se kush do të jetë edhe drejtor i asaj drejtorie,por ne si LDK kemi menduar që është në interes të qytetarëve të mendojmë për zhvillimin ekonomik, për të cilin do të preket interesat e qytetarëve dhe ne të parët e kemi ngritur dorën duke thënë po.
Interesat partiake nuk i kemi përfillur sepse kemi menduar vetëm për qytetarët. Sa i përket arsyetimeve ne i kemi bërë, edhe Kryetari i Komunës ka dhënë arsye, por ju vazhdimisht kërkoni arsyetime.
Ne si LDK i kemi vlerësimet tona edhe për DUPMM edhe për Njësitë dhe konsiderojmë që gjithçka është mirë dhe po punohet ashtu siç duhet. Në historinë e Komunës së Gjilanit është rekord inkasomi nga lejet e ndërtimit dhe ky është rezultat i punës së Drejtorisë.

Ismet Hajdini: fillimisht ju njoftoj se dje është formuar grupi i përbashkët nga 3 subjektet politike( AKR, PD, KDTP) me qëllim që ta fuqizojmë ndikimin tonë politik në Kuvend për punët e mëtutjeshme. Dje ishte G3, e sot është bërë G4, sepse na është bashkuar edhe një kandidat i pavarur z. Sejdullah Kadriu, e unë besoj që ky grup do të rritet edhe më shumë.
Sa i përket pikës së rendit të ditës, ne G4 jemi pajtuar që rikthimi i dy Drejtorive të kthehet sepse është në të mirë të qytetarëve të Gjilanit.
Valentina Bunjaku-Rexhepi: faleminderit që kemi ndihmë nga grupi G4, mirëpo para këtij mandati, partitë e vogla kanë përfituar mjaftë nga të gjitha partitë.

Ismet Hajdini: e nderuar Kryesuese ju them me përgjegjësi të plotë që ne nuk jemi të emëruar por jemi të zgjedhur me vota të qytetarëve.

Riad Rashiti: kam një pyetje për Sekretarinë, se a duhet të jetë prezent edhe Kryetari i Komunës për këtë pikë të rendit të ditës ? 

Valentina Bunjaku-Rexhepi: nuk është e domosdoshme që |Kryetari të jetë prezent sot në seancë, sepse ai ka dhënë arsyetimet me shkrim, prandaj ju jeni anëtarët e Kuvendit të cilët vendosni për këtë pikë.

Sahit Abazi: në emër të PDK-së urojmë grupin G4. Sa i përket pazareve të cilat i përmendi z.Hasani, unë i them z.Hasani që një pjesë e konsiderueshme e pazargjinjëve, mendojnë se të gjithë janë pazargjinjë, e nëse ju jeni vetë i tillë rri ashtu si je, sepse PDK-ja nuk bënë pazare dhe ju e din shumë mirë se në Kuvend je ardhur me votat e PDK, por e ke transformuar mandatin, e kjo nuk është në rregull sepse nëse nuk je pajtuar me PDK-ën do të ishte më mirë ta lëshoje mandatin, e jo ta ndryshoje konceptin duke e ruajtur mandatin. Megjithatë ne ta falim nëse e kupton situatën që nuk janë të gjithë pazargjinjë.

Bajram Hasnai: të gjithë e dinë kontributin tonë në PDK dhe po ashtu ju e dini se në listë votohet secili kandidat. Tregoji qytetarëve të Gjilanit se çfarë ke kërkuar nga Kryesuesja dhe nga LDK-ja, e nëse ju nuk e tregoni atëherë unë do të tregoj.

Sahit Abazi: është mirë që Kryesuesja të jep sqarime se çfarë pazare kemi kërkuar ne, e nëse z.Hasani sheh ëndrra atëherë është çështje e tij. Është e vërtetë që kemi bërë përpjekje që dy partitë politike të gjejmë një konsensus të përbashkët.

Bujar Nevzati: i dëgjova fjalët e të gjithëve dhe kam një porosi për të gjithë sepse po hyjmë në vit zgjedhor, por ne nuk kemi ndërhyrë atëherë kur është bërë shuarja e këtyre dy drejtorive, sepse ju i keni pas votat shumicë, por ja që tani ka ardhur dita që po ju duhen votat edhe të opozitës. Prandaj po e them se ne nuk jemi kundër për ti rikthyer këto dy Drejtori por nuk duam që ndërhyjmë në këto punë. Të keni kujdes sepse çdo votë është e rëndësishëm.

Valentina Bunjaku-Rexhepi: atëherë po e jap një sqarim për të gjithë, sepse fillimisht kur ne kemi vendosur që këtë pikë të rendit të ditës ta sjellim për shqyrtim në Kuvend, unë jam konsultuar me shefat e grupeve dhe e kam dhënë arsyetimin, kështu që të gjithë kanë qenë “për” rikthimin e këtyre dy Drejtorive, prandaj e kemi proceduar si pikë të rendit të ditës.
Shefat e grupeve kanë kërkuar arsyetim me shkrim dhe ne ju kemi dhënë arsyetim dhe prapë ky arsyetim nuk ju ka dukë i arsyeshëm. Ne nuk po mundemi të gjemë konsensus për të rikthyer këto dy Drejtori, prandaj sot po e shpalli të mbyllur këtë seancë me bindje që ne muajt në vazhdim do të gjemë një konsensus të përbashkët dhe ta procedojmë prapë si pikë të rendit të ditës.

Seanca e dhjetë  i përfundoi punimet në ora 11:10 minuta. 

   Procesmbajtësja                                                            Kryesuesja e Kuvendit 
____________________                                              __________________________
   Ardiana Rexhepi                                                        Valentina Bunjaku- Rexhepi 

